Dydy perthynas neb yn iawn gyda Duw
Darlleniad: Rhufeiniaid 3: 9-26 
9 Felly beth ydyn ni’n ei ddweud? Ydyn ni Iddewon yn well yng ngolwg Duw na phawb arall? Wrth gwrs ddim! Dyn ni wedi dangos fod pechod yn rheoli’n bywydau ni fel pawb arall! 10 Mae’r ysgrifau sanctaidd yn dweud y peth yn glir: 
"Does gan neb berthynas iawn gyda Duw – neb o gwbl! 11 Does neb sy'n deall go iawn, neb sydd wir yn ceisio Duw. 12 Mae pawb wedi troi cefn arno, ac yn dda i ddim. Does neb yn gwneud daioni – dim un!" 13 "Mae eu geiriau’n drewi fel beddau agored; dim ond twyll sydd ar eu tafodau." "Mae gwenwyn neidr dan eu gwefusau." 14 "Mae eu cegau yn llawn melltith a chwerwedd." 15 "Maen nhw’n barod iawn i ladd; 16 mae dinistr a dioddefaint yn eu dilyn nhw i bobman, 17 Dyn nhw'n gwybod dim am wir heddwch." 18 "Does ganddyn nhw ddim parch at Dduw o gwbl." 
19 Siarad am yr Iddewon mae Duw yma! Mae’r peth yn amlwg – nhw gafodd yr ysgrifau sanctaidd ganddo! Felly beth mwy sydd i’w ddweud? Mae'r byd i gyd yn wynebu barn Duw. 20 Does neb byw yn gallu bod yn iawn gyda Duw trwy wneud beth mae'r Gyfraith Iddewig yn ei ofyn. Beth mae’r Gyfraith yn ei wneud go iawn ydy dangos ein pechod i ni.

Sut i gael perthynas iawn gyda Duw

21 Ond mae Duw bellach wedi dangos i ni sut allwn ni gael perthynas iawn gydag e. Dim cadw’r Gyfraith Iddewig ydy’r ffordd, er bod y Gyfraith a'r Proffwydi yn dangos y ffordd i ni. 22 Y rhai sy’n credu sy’n cael perthynas iawn gyda Duw, am fod Iesu y Meseia wedi bod yn ffyddlon. Mae’r un fath i bawb, 23 am fod pawb wedi pechu. Does neb wedi gallu cyrraedd safon berffaith Duw ar eu pennau eu hunain. 24 Duw sy’n gwneud y berthynas yn iawn. Dyma ydy rhodd Duw i ni, am fod y Meseia Iesu wedi gwneud popeth oedd ei angen i'n gollwng ni’n rhydd. 25 Trwy ei ffyddlondeb yn tywallt ei waed, rhoddodd Duw e yn aberth i gymryd y gosb am ein pechod ni. Cafodd ei gosbi yn ein lle ni! Roedd yn dangos fod Duw yn berffaith deg, er bod pechodau pobl yn y gorffennol heb eu cosbi cyn hyn. Bod yn amyneddgar oedd e. 26 Ac mae’n dangos ei fod yn dal yn berffaith deg, wrth iddo dderbyn y rhai sy'n credu yn Iesu i berthynas iawn ag e’i hun.
Paul ysgrifennodd y geiriau yma, ac mae’n cychwyn drwy ofyn cwestiwn, ‘Ydyn ni Iddewon yn well yng ngolwg Duw na phawb arall?’  Yr ateb syml ydy na! O flaen Duw mae pawb yr un fath.  Dyn ni i gyd wedi gwneud pethau sydd o’i le, mae pawb wedi pechu. Roedd yr Iddewon yn genedl wedi ei breintio wrth gael eu dewis i fod yn bobl Dduw, a chael yr Ysgrythur a’r Gyfraith wedi ei gyflwyno iddyn nhw. Ond, doedden nhw ddim wedi aros yn ufudd na’n ffyddlon i’r breintiau roedden nhw wedi dderbyn.

Mae Paul yn dyfynnu o’r Hen Destament wrth gadarnhau bod pob un person wedi pechu a bod pawb wedi troi eu cefnau ar Dduw. Mae Paul yn dweud bod gan y Gyfraith waith pwysig i’w wneud sef, ‘dangos ein pechod i ni.’  Am nad oes dim un ohonon ni yn gallu cadw’r Gyfraith 100% nid drwy’r Gyfraith dyn ni’n cael ein hachub. Ond, mae’n rhaid cael Cyfraith Duw er mwyn i ni weld ein pechodau a deall pa mor fyr o safon Duw rydyn ni’n syrthio mewn gwirionedd.
Mae Paul yn dysgu’n glir bod Duw wedi paratoi ffordd i bobl gael perthynas iawn ag Ef ei hun, ‘... am fod y Meseia Iesu wedi gwneud popeth oedd ei angen i'n gollwng ni’n rhydd.’  Mae Iesu wedi marw ar y groes er mwyn i ni gael perthynas iawn â Duw. Iesu Grist yw sylfaen y ffydd Gristnogol.

Ydyn ni’n gallu gweithio er mwyn ennill ffafr Duw? Ydyn ni’n gallu haeddu ffafr Duw mewn unrhyw ffordd? Na! Mae’n glir o eiriau Paul mai, ‘.. rhodd Duw i ni,’  yn rhad ac am ddim, ydy perthynas iawn â Duw. Haelioni Duw sy’n gyfrifol am y cyfan. Does dim gobaith tu allan i farwolaeth Iesu Grist ar y groes.

Mae Duw yn derbyn pob un, ‘sy'n credu yn Iesu fel y ffordd i berthynas iawn ag ef ei hun.’

Amen

